
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২৪২
আজাদ হিন্দ ফৌজ




রুদ্ধ দ্বার কক্ষে সর্দ্দার গিল ও শ্রীযুত জ্যোতিষ বসুর বিচার




 শত্রু পক্ষের চর বলিয়া সামরিক আদালতে সর্দ্দার অমর সিং গিল ও শ্রীযুত জ্যোতিষ বসুর বিচার হয়। এই তথাকথিত বিচারে একটা বিস্ময়কর ব্যাপার এই যে, বাঙ্গালার যে সমস্ত স্থানে সাধারণতঃ বিচার বসে, তাহার কোথাও ইহা বসে নাই। ক্যামাক স্ট্রীটের একটি বেসরকারী বাড়ী ভাড়া করা হয় এবং ভারত গবর্ণমেণ্ট সেখানে একজন বিচারককে প্রেরণ করেন। এই তথা কথিত বিচার রুদ্ধদ্বার কক্ষে অনুষ্ঠিত হয় এবং উহার সম্পর্কে সকল সংবাদ সম্পূর্ণ গোপন রাখা হয়। আসামীগণ সম্পর্কে অথবা তাঁহাদের বিরুদ্ধে আনিত অভিযোগ সম্পর্কে জনসাধারণকে কিছুমাত্র জানান হয় নাই। এই বিচারকালে এবং ভারতের অন্যান্য অংশে এই ধরণের বিচারের সময় আসামীগণকে আত্মপক্ষ সমর্থন করিবার এই মাত্র অধিকার দেওয়া হইয়াছে যে, সরকার কর্ত্তৃক জনৈক আইনজীবীকে তাহাদের পক্ষ সমর্থন করিবার জন্য নিযুক্ত করা হইয়াছে। এবং দণ্ডিত ব্যক্তিগণকে ফাঁসি দিবার পরেই জনসাধারণের নিকট সংক্ষিপ্ত সংবাদ প্রকাশ করা হয়। কিন্তু তৎপূর্ব্বে জনসাধারণ, পরিবার পরিজন ও বন্ধু বান্ধবেরা এই সকল আসামীর অদৃষ্টে কি ঘটিয়াছে, সে সম্বন্ধে একটি কথাও জানিতে পারেন না।

 শ্রীযুত বসু এই অনুরোধ জানাইয়াছিলেন যে, তাঁহার ফাঁসি হইয়া যাইবার পর তাঁহার স্ত্রীকে যেন সেবাগ্রামে মহাত্মা গান্ধীর তত্ত্বাবধানে পাঠাইয়া দেওয়া হয় এবং সেখানে যেন তাঁহার স্ত্রী কোন গঠন মূলক কার্য্যের শিক্ষালাভ করিয়া জাতির সেবা করেন। জাতির সেবায় প্রাণ বিসর্জ্জন করিয়া তিনি নিজেকে সম্মানিত বোধ করিতেছেন।

 সর্দ্দার গিল কোনরূপ অনুরোধ জানান নাই বা কোন প্রকার অনুশোচনা প্রকাশ করেন নাই।

